
					ఈ పుట అచ్చుదిద్దబడ్డది




	సీ.	
మునినాథ విస్మయంబుగ మీర లిందు వేం, చేయుటకతన నేఁ జేసినట్టి

తపము సిద్ధించె నెంతయుఁ గృతార్థుఁడ నైతి, సరగ నాజన్మంబు సఫల మయ్యె

మీపదస్పర్శచే మేటిపుణ్యంబుల, కాకరం బయ్యె మదాశ్రమంబు

భవదీయదివ్యకృపానిరీక్షణమున, నిఁక నాకు దుర్లభం బెద్ది కలదు



	 







	తే.	
నేను నీయాజ్ఞ దలమోచి నిచ్చ నిచ్చ, మెలఁగువాఁడ నటంచు నర్మిలి వచించు

శౌనకునిఁ జూచి యక్కుంభసంభవుండు, పలికె నిట్లని సాంత్వనభాషణముల.

	క.	
నినుఁ బొడగనుకోరికచే, మునివర నే వచ్చినాఁడ ముదమున నిటకున్

విను మింతటికన్నఁ బ్రయో, జన మేమియు లేదు నాకుఁ జర్చింపంగన్.

	క.	
హరిసందర్శనమును శ్రీ, హరిభక్తులదర్శనంబు నక్షులకు ఫలం

బరయఁగ శ్రవణంబులకుం, బరువడిఁ దత్కథలు వినుట ఫలము మునీంద్రా.

	సీ.	
మత్సరు లెల్ల నిర్మత్సరు లగుదురు, రాగాన్వితులు వీతరాగు లగుదు

రజ్ఞు లెల్లను జ్ఞాను లగుదురు నిస్స్పృహు, లగుదు రెంతయు స్పృహయాళు రెల్ల

మహనీయభవదాశ్రమస్థలసంపర్క, మున నని విశ్రుతంబుగ ధరిత్రి

నెన్నంగఁబడుటచే నే నిది గనుఁగొన, నరుగుదెంచితిఁ ధన్య మయ్యె నేఁడు



	 







	తే.	
తాపసోత్తమ నీమహత్త్వంబు దలఁప, నరిది యని పల్కుటయు వేడ్క నలరి కుంభ

సంభవునిఁ జూచి వేఁడి యా శౌనకుండు, మృదుమధురవాక్ప్రవీణత మెఱయఁ బలికె.

	తే.	
యతికులోత్తంస వినుము తత్త్వావబోధ, శీలుఁడవు నీవు నేఁడు వేంచేసి యిందు

నడుగుపెట్టినకతన మీ రమర ననిన, యట్ల కాఁగల దిఁక సంశయంబు లేదు.

	వ.	
అనిన నగస్త్యుం డిట్లనియె.

	తే.	
సర్వలోకేశ్వరేశుఁడు సర్వకర్త, యఖిలకల్యాణసాగరుఁ డమలమూర్తి

యాదినారాయణుం డాత్మ నతనిఁ దలఁచు, జనుఁ డశేషమహాకిల్బిషములఁ బాయు.

	సీ.	
కన్నులు భవదంఘ్రికములదర్శనమున, మృదుకరస్పర్శఁ ద్వగింద్రియంబుఁ

ద్వత్పదాంబుజసుగంధమున ఘ్రాణేంద్రియం, బును గడుసంతుష్టిఁ బొందె నింకఁ

జెవులు విూవాక్యవైభవము వినంగను, రనన మీవాక్సుధారసముఁ గ్రోల

నభిలషించుచు నున్న వనఘాత్మ సర్వేంద్రి, యసుఖావహం బయ్యె నఖిలశుభఫ



	 







	తే.	
లములు నొనగూడె భవదాగమమున మాకు, ననుచు నత్యంతవినయజ్ఞుఁ డగుచు నాడి

కలశభవుఁ దద్ద సంప్రీతుఁగా నొనర్చి, యెలమి దైవాఱఁ గ్రమ్మఱ నిట్టు లనియె.

		 ఈ పేజీలో చివరి మార్పు 24 నవంబరు 2022న 11:14కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

